
KUALA LUMPUR (28 JUN 2023) - Langkah terkini oleh Kementerian Dalam Negeri untuk
meminda  peruntukan  Perlembagaan  Persekutuan untuk memudahkan permohonan
kewarganegaraan bagi kanak-kanak yang dilahirkan di luar negara oleh ibu warganegara Malaysia
yang berkahwin dengan pasangan asing merupakan pindaan ulung dalam usaha mengakhiri
diskriminasi gender di dalam mendapatkan hak kewarganegaraan.

Walaubagaimanapun, usaha menjalankan pindaan terhadap peruntukan kewarganegaraan dengan
niat untuk menyempurnakan amalan yang rumit dalam mendapatkan taraf kewarganegaraan secara
menyeluruh ini turut berisiko untuk mendiskriminasikan dan mengenepikan kumpulan tertentu.

Pindaan yang dicadangkan dilihat mengabaikan keperluan untuk mengambil kira keadaan dan
faktor yang menyebabkan individu, terutamanya kanak-kanak menjadi tiada kewarganegaraan.
Kerajaan mempunyai tanggungjawab besar untuk menghapuskan kekangan tersebut, dan pada masa
yang sama mempertahankan kepentingan dan kedaulatan negara dalam mengawalselia peraturan
berkenaan kewarganegaraan.

Selain itu, kanak-kanak sepatutnya dianggap sebagai individu pemegang hak sepenuhnya (full-
rights holder) yang mempunyai hak untuk memperoleh kewarganegaraan. Walau bagaimanapun,
pindaan yang dicadangkan menyukarkan mereka untuk memperoleh hak daripada ibu bapa mereka.
Pindaan yang dicadangkan sewajarnya dirangka dari perspektif dua-hala iaitu dengan mengambil
kira natijah untuk mengurangkan kanak-kanak tanpa kewarganegaraan dan memelihara
kepentingan terbaik kanak-kanak.

Perlembagaan Persekutuan merupakan dokumen asas yang berpaksikan hak asasi manusia serta
mencerminkan aspirasi bapa-bapa pengasas kita agar hak asasi manusia menjadi panduan di dalam
membimbing bangsa. Hal ini ditekankan secara jelas oleh mantan Perdana Menteri, Tun Abdul
Razak Hussein, dalam Hansard ketika mencadangkan langkah perlindungan khusus kepada kanak-
kanak dengan memasukkan Artikel 15A Perlembagaan Persekutuan bagi tujuan menganugerahkan
kewarganegaraan kepada kanak-kanak di dalam situasi di mana mereka terdedah kepada keadaan
menjadi tiada kewarganegaraan, dan adalah menjadi kepentingan terbaik kanak-kanak untuk
diberikan kewarganegaraan.

Kami menggesa satu rundingan yang terperinci dengan semua pihak berkepentingan yang berkaitan
untuk memastikan semua kelemahan undang-undang dan Perlembagaan Persekutuan ditangani
dengan lebih jelas.

